
ཤེས་རབ་ཀྱིས་བསྒྱུར་ཞིང་། འཆད་ཉན་གྱིས་སྒོ་ནས་ལེགས་པར་གཏན་ལ་ཕབ་ནས་དར་རྒྱས་སུ་མཛད་པའོ།།  །།ཐུགས་རྗེའི་ཟླ་བ་རབ་གསལ་ཐུབ་དབང་མཁྱེན་པ་དག་པའི་མཁར་གནས་པ། །མི་ཕམ་གསུང་གི་ཆུ་འཛིན་ལས་འཐོན་ལེགས་བཤད་ཡན་ལག་བརྒྱད་ལྡན་ཆུ། །འཕགས་པ་ཐོགས་མེད་མཁྱེན་པ་ཟབ་ཡངས་རྒྱ་མཚོའི་སྣོད་དུ་ལྷུང་བ་གང་། །རྣམ་དཔྱོད་ཡངས་པའི་ལྟོ་བར་རབ་འཐུངས་དབྱིག་གཉེན་ཞལ་གྱི་བུམ་པ་ལས། །རྣམ་གྲོལ་སྡེ་དང་བཟང་པོའི་ཞབས་ལས་རིམ་པར་བརྒྱུད་ནས་ལེགས་འོངས་པའི། །ཆ་ཤས་མ་ལུས་གཅིག་ཏུ་བསྡུས་པའི་རྣམ་བཤད་འདི་ནི་གཞུང་བརྒྱའི་དོན། །ཀུན་དང་མི་འགལ་རིགས་པའི་སྟོབས་ཀྱིས་དཀའ་བའི་གནས་རྣམས་མ་ལུས་པ། །རབ་ཏུ་ལེགས་པར་འབྱེད་པས་མཁས་རློམ་གཞན་གྱིས་ཀླན་ཀའི་གོ་སྐབས་མེད། །རྟོགས་པར་དཀའ་བའི་ཆ་ཤས་རབ་སྟོན་མཁས་པའི་ཡིད་རབ་འཕྲོག་བྱེད་ཅིང་། །གཉིས་མེད་སྨྲ་བའི་གསུང་གི་མཚན་མ་མེད་པའི་ཆོས་ཚུལ་ཟབ་མོའི་དོན། །གསལ་བར་རབ་སྟོན་སྟོན་པའི་གསུང་རབ་དྲི་མེད་མཆོག་ལ་རབ་བརྟེན་ནས། །ལུས་ཅན་ཉེར་ཞི་ཞི་བར་བསྒྲོད་པའི་བླ་མེད་ལམ་ཚུལ་རབ་སྟོན་ཅིང་། །ཟབ་མོའི་ཆོས་ཚུལ་ཚུལ་བཞིན་རྣམ་པར་འབྱེད་པའི་རིགས་པའི་འོད་བརྒྱ་ཅན། །གསུང་རབ་དགོངས་འགྲེལ་འགྲེལ་པའི་དོན་ཀུན་ལེགས་པར་བཤད་པའི་རྣམ་བཤད་འདི། །ལེགས་གསུངས་འདུལ་བའི་ནགས་ཀྱི་ཚལ་གནས་ཕ་རོལ་ཕྱིན་པའི་སྟོབས་རྒྱས་ཤིང་། །ཆོས་མངོན་རལ་པ་རྣམ་གཡོ་རིགས་པས་ཕ་རྒོལ་གླང་པོའི་སྟོབས་འཇོམས་པ། །འཕགས་པ་ཀླུ་སྒྲུབ་རིགས་པའི་དོ་ཤལ་ཕྲེང་བས་མགྲིན་པ་རབ་བརྒྱན་ཅིང་། །སྟོང་ཉིད་སེང་གེའི་སྒྲ་ཡིས་དངོས་པོར་སྨྲ་བའི་ཝ་ཚོགས་སྐྲག་མཛད་པ། །སྨྲ་བའི་སེང་གེ་རོང་སྟོན་ཆེན་པོས་བླ་མ་བརྒྱུད་པའི་མན་ངག་དང་། །མཁས་མང་རིང་དུ་བསྟེན་པའི་བློ་གྲོས་མཐུ་ལས་ལེགས་པར་བསྒྲུབས་པ་ཡིན།།  །།འདིར་འབད་ལས་བྱུང་དགེ་བ་གང་ཞིག་ཐོབ་པ་དེ་ཡིས་ལུས་ཅན་ཀུན། །སྒྲིབ་གཉིས་མུན་པ་རབ་སྤངས་ཆོས་ཀུན་གསལ་བའི་མཁྱེན་པ་འོད་སྟོང་ཅན། །ཡོན་ཏན་རྒྱ་མཚོའི་རྡུལ་རྙེད་རབ་འཛིན་སྲིད་པའི་དགྲ་ལས་རྣམ་རྒྱལ་བའི། །སྟོབས་བཅུ་མངའ་བ་ཐུབ་དབང་མཆོག་གི་གོ་འཕང་མྱུར་དུ་ཐོབ་གྱུར་ཅིག །བདག་ཀྱང་སྐྱེ་བ་ཀུན་ཏུ་ཆོས་ཚུལ་ཟབ་མོ་འདི་དང་མི་འབྲལ་ཞིང་། །སྙིང་རྗེའི་ཁྱོན་དུ་ལྷག་པའི་བྱང་ཆུབ་སེམས་ཀྱི་ལྗོན་པ་རབ་རྒྱས་ཏེ། །མཚར་དུ་མངར་བའི་ཆོས་ཀུན་རོ་འཛིན་སྐུ་གསུམ་འབྲས་བུ་རབ་ཐོབ་ནས། །ཕྲིན་ལས་དྲི་བསྲུང་འཕྲོ་བས་མཐའ་ཡས་འགྲོ་བ་རྗེས་སུ་འཛིན་གྱུར་ཅིག །ཤེས་རབ་ཀྱི་ཕ་རོལ་དུ་ཕྱིན་པའི་མན་ངག་གི་བསྟན་བཅོས་མངོན་པར་རྟོགས་པའི་རྒྱན་གྱི་འགྲེལ་པའི་རྣམ་བཤད་ཚིག་དོན་རབ་ཏུ་གསལ་བ་ཞེས་བྱ་བ་འདི་ནི། སྙན་པའི་གྲགས་པས་སའི་སྟེང་མ་ལུས་པར་ཁྱབ་པ། འགྲན་ཟླ་མེད་པའི་མཁས་པ་ཆེན་པོ། སངས་རྒྱས་དཔལ་ལ་སོགས་པ། མཁས་ཤིང་གྲུབ་པ་བརྙེས་པའི་ཡོངས་འཛིན་མང་པོའི་ཞབས་རྡུལ་སྤྱི་བོར་བླངས་པ་ལ་བརྟེན་ནས། བདེ་བར་གཤེགས་པའི་གསུང་རབ་དགོངས་འགྲེལ་དང་བཅས་པ་ཐམས་ཅད་ཀྱི་དོན་ཇི་ལྟ་བ་བཞིན་དུ་རྟོགས་པ། འཆད་པ་དང་རྩོད་པ་དང་རྩོམ་པ་དང་བསྒོམ་པའི་ཚུལ་ལ་བསྙེངས་པ་མེད་པའི་དགེ་སློང་ཤར་རྒྱལ་མོ་རོང་པ་རོང་སྟོན་ཆེན་པོ་ཤཱཀྱ་རྒྱལ་མཚན་དཔལ་བཟང་པོས། མཁས་གྲུབ་མཐའ་ཡས་པའི་འབྱུང་གནས་སུ་གྱུར་པ། ན་ལེནྡྲའི་གཙུག་ལག་ཁང་ཆེན་པོ་དང་ཚུལ་མཚུངས་པ། དཔལ་ལྡན་གསང་ཕུ་ནེའུ་ཐོག་གི་སྡེ་ཆེན་པོར་སྦྱར་བའོ། །འདིས་ཀྱང་བསྟན་པ་རིན་པོ་ཆེ་དར་ཞིང་ཡུན་རིང་དུ་གནས་པར་གྱུར་ཅིག།  །།སྟོབས་ཀྱི་འཁོར་ལོས་བསྒྱུར་བའི་ས་སྐྱོང་དབང་། །སྦྱིན་པའི་སྒོ་འཕར་ཡངས་པ་རབ་ཕྱེ་ཞིང་། །དད་པའི་ཆུ་གཏེར་གཡོ་བ་དུ་དབེན་ཤས། །འབྱོར་པའི་སྤོབས་པ་རྒྱ་ཆེན་རབ་ཏུ་བསྐྱེད། །གཞན་ཡང་དཀར་པོའི་ལས་ལ་སྤྲོ་རྣམས་ཀྱིས། །མཐུན་རྐྱེན་རྒྱུ་སྐར་མེ་ཏོག་རབ་བཀྲམ་པ། །རབ་ཏུ་སྐུལ་བར་བྱེད་པ་ལུང་རིགས་དབོན། །ལྷག་པའི་བསམ་ལྡན་དུ་མས་རབ་འབད་པའི། །པར་འདིའི་རྐང་འཐུང་རྒྱལ་བུ་གྲགས་པའི་མཚན། །གང་གི་ཡུམ་ལ་ཐར་པ་བསྐྲུན་པའི་ཆེད། །གཉིས་སྐྱེས་ལོ་ལ་ས་ག་ཟླ་བ་ཡི། །དཀར་ཕྱོགས་འཕེལ་ཚེ་བྱང་ཆུབ་གླིང་དུ་བསྒྲུབས། །དགེ་བ་ནམ་མཁའི་ཁམས་ལྟར་ཡངས་པ་དང་། །གངྒཱའི་ཆུ་ཀླུང་ལྟ་བུར་དྲི་མེད་ཅིང་། །སྟོན་ཀའི་ཟླ་འོད་ལྟ་བུར་དཀར་བ་ཡིས། །ཐམས་ཅད་བླ་མེད་བྱང་ཆུབ་མྱུར་ཐོབ་ཤོག།  །།མངྒ་ལཾ་བྷ་ཝ་ཏུ།།  །།ཤེར་ཕྱིན་འདིའི་ཞུས་དག་བརྐོས། ཡར་ལུངས་པ་དཔལ་འཕེལ་གྱིས་དག་པར་བསྒྲུབས།།  །། ༈ །བལ་ཡུལ་ནས་རྒྱལ་ཡོངས་ས་ཆེན་ཞེས་པ་ལས་གུ་རུས་སྤེལ།། །།

